
矣！修仙之士，先修此也。然此一竅，至虛至靈，居乾坤之中，為金公木母，相併之地，為嬰兒姹女交姤之鄉，為四大五行不著之處，歸根復命，安爐立鼎，皆係乎此！因其幽深伭渺，故曰伭；以其空中一穴，故曰牝。名雖多種，其實一也！以有心求之，恍惚無象，不見其有；以無心求之，氣機充周，不竟為無。惟是屏息萬緣，滌除塵慮，默默體認，於不著有不著無中，自然得之。此關一開，中有無相真人，往往來來，化凡體為金液，而築基煉己之功，次第施行，毫無阻礙矣！然金丹大旨惟上根能之；中下之資，或未能行。但能慕道修真，雖資格分有多品，若果真誠奉道，初終弗懈，則品品可以出塵躋真，法法可以延年度世。曩昔吾於沔水，曾演天地人三仙修煉之法，各數十條，『天仙』按周天三十六品，『地仙』、『人仙』，取配二十四氣，並七十二候之數。惜其書秘藏沔水，未經傳世。然有志學道，或常住宮觀，誦經焚修，心無塵垢，亦屬本分全真。若徒飾黃冠羽服，茫然不知大道所歸之處，罔明脫離生死之要，吾恐無常迅速，森羅殿上，轉輪藏中，非恃道貌可免！一失人身，萬劫難復。凡俗無知，罔明大道，迷失人身，猶歸其咎，於未知修真之故！若既入吾道，而不能專心向上，苦志修行，悠悠忽忽，輕慢此生，即如輕慢吾道，沉淪億劫，永失人身，寧不悲歟？寧不慟歟？在會眾生，各宜猛省人身難得！」


火候藥物章第十八

「修道之士，既明伭關，須知藥物！然產藥有川源，而藥即鉛汞之說也。鉛產西方，西方屬兌金，金為水母；汞產東方，東方屬震木，木為火母。以金召水，以木召火，而生坎離。故太上曰：『知其母，復知其子；既得其子，復守其母。』此即知川源之說也。採本無採之採，以火為採。丹經云：『鉛遇癸生須急採，金逢望

